
Na osnovu člana 205. Zakona o osnovama sigurnosti 

saobraćaja na cestama u Bosni i Hercegovini ("Službeni glasnik 
BiH", broj 6/06, 75/06, 44/07, 84/09, 48/10 i 18/13) i Pravilnika o 
homologaciji vozila, dijelova uređaja i opreme vozila ("Službeni 
glasnik BiH", broj 41/08), zamjenik ministra komunikacija i 
prometa Bosne i Hercegovine donosi 

ODLUKU 
O NAJNIŽIM TEHNIČKIM ZAHTJEVIMA ZA 

NOVOPROIZVEDENA I KORIŠTENA VOZILA PRI 
HOMOLOGACIJI TIPA VOZILA I HOMOLOGACIJI 

POJEDINAČNOG VOZILA, TE ZA DIJELOVE, 
UREĐAJE I OPREMU VOZILA PRI HOMOLOGACIJI 

TIPA 

Član 1. 
Ovom Odlukom se propisuju najniži tehnički zahtjevi za 

novoproizvedena i korištena vozila u procesima homologacije 
tipa vozila i homologacije pojedinačnog vozila, te za dijelove, 
uređaje i opremu vozila (u daljem tekstu: "dijelovi") u procesu 
homologacije tipa. 

Član 2. 
Vozila koja su predmet homologacije tipa vozila i 

homologacije pojedinačnog vozila moraju biti prilagođena 
odvijanju saobraćaja desnom stranom kolovoza u smjeru 
kretanja. 

Točak upravljača, gdje god je to primjenjivo, ne smije biti 
ugrađen desno od srednje podužne ravni vozila. 

Brzinomjer mora pokazivati brzinu kretanja vozila u 
jedinicama metričkog sistema mjernih jedinica (km/h). 

Vozila kategorije T1 i T2 koja su predmet homologacije tipa 
vozila i homologacije pojedinačnog vozila moraju imati ugrađenu 
konstrukciju za zaštitu pri prevrtanju. 

Vozila koja su predmet homologacije tipa vozila i 
homologacije pojedinačnog vozila moraju imati ugrađeno svjetlo 
zadnje registarske tablice. 

Član 3. 
Pri homologaciji tipa vozila i novoproizvedenog vozila po 

postupku homologacije pojedinačnog vozila prihvataju se 
homologacijska odobrenja (saopćenja o homologaciji) 
dodijeljena od strane nadležnih organa strana ugovornica 
Sporazuma o usvajanju jednoobraznih tehničkih propisa za vozila 
sa točkovima, opremu i dijelove koji mogu biti ugrađeni i/ili 
korišteni na vozilima sa točkovima i uvjetima za uzajamno 
priznavanje dodijeljenih homologacija na osnovu ovih propisa (u 
daljem tekstu: Sporazum o homologaciji iz 1958. godine) prema 
serijama izmjena i dopuna, i dodacima gdje je to navedeno, i 
stepenima gdje je to primjenjivo i navedeno, datim u Prilogu 1. 
ove Odluke. 

Prihvataju se i homologacijska odobrenja (saopćenja o 
homologaciji) dodijeljena od strane nadležnih organa strana 
ugovornica Sporazuma o homologaciji iz 1958. godine prema 
kasnijim dodacima iste serije izmjena i dopuna i kasnijim 
serijama izmjena i dopuna, u istom ili višem stepenu gdje je to 
primjenjivo, te višim stepenima iste serije izmjena i dopuna gdje 
je to primjenjivo. 

Prihvataju se i homologacijska odobrenja (saopćenja o 
homologaciji) dodijeljena od strane nadležnih organa prema 
odgovarajućim EU direktivama (pravilnicima) u skladu sa 
izmjenama i dopunama navedenim u koloni "EU direktiva 
(pravilnik) - izmjena/dopuna" tabele u Prilogu 3. ove Odluke, ili 
kasnijim. 

Član 4. 
Pri homologaciji korištenog vozila prihvataju se homo-

logacijska odobrenja (saopćenja o homologaciji/homologacijske 
oznake) koja su dodijelili nadležni organi strana ugovornica 
Sporazuma o homologaciji iz 1958. godine prema serijama 
izmjena i dopuna, i dodacima gdje je to navedeno, i stepenima 
gdje je to primjenjivo i navedeno, datim u Prilogu 2. ove Odluke. 

Prihvataju se i homologacijska odobrenja (saopćenja o 
homologaciji) dodijeljena od strane nadležnih organa strana 
ugovornica Sporazuma o homologaciji iz 1958. godine prema 
kasnijim dodacima iste serije izmjena i dopuna i kasnijim 
serijama izmjena i dopuna, u istom ili višem stepenu gdje je to 
primjenjivo, te višim stepenima iste serije izmjena i dopuna gdje 
je to primjenjivo. 

Prihvataju se i homologacijska odobrenja (saopćenja o 
homologaciji) dodijeljena od strane nadležnih organa prema 
odgovarajućim EU direktivama (pravilnicima) u skladu sa 
izmjenama i dopunama navedenim u koloni "EU direktiva 
(pravilnik) - izmjena/dopuna" tabele u Prilogu 4. ove Odluke, ili 
kasnijim. 

Član 5. 
Za tip vozila, i njegove varijante i izvedbe, za koji je 

proveden jedinstveni evropski postupak homologacije tipa vozila 
("WVTA-Whole Vehicle Type Approval") i dodijeljen propisani 
certifikat, te pojedinačno vozilo pripadnika tako odobrenog tipa 
vozila, u procesu homologacije tipa vozila i homologacije 
pojedinačnog vozila se ne zahtijeva posjedovanje 
homologacijskih odobrenja (saopćenja o homologaciji) prema 
UNECE pravilniku br. 35 i UNECE pravilniku br. 68. 

Član 6. 
Nisu dozvoljene oznake visoke uočljivosti (eng. 

"conspicuity marking") bijele boje na zadnjoj strani vozila. 

Član 7. 
Vozila kategorija L6 i L7 moraju ispunjavati tehničke 

zahtjeve za vozila kategorija L2 i L5, respektivno. 

Član 8. 
Vozila kategorija L2, L4, L5 i L6, u pogledu broja i načina 

ugradnje svjetlosno-signalnih uređaja moraju ispunjavati zahtjeve 
direktive Evropske unije 93/92/EC dopunjene direktivom 
Evropske unije 2000/73/EC, ili direktive Evropske unije 
2009/67/EC, ili kasnije. 

U pogledu ugradnje svjetlosno-signalnih uređaja vozila 
kategorije T1 i T2 moraju najmanje imati ugrađene slijedeće 
uređaje: glavno svjetlo, prednje i zadnje poziciono svjetlo, 
pokazivače pravca, zadnje katadioptere, kočno (stop) svjetlo i 
svjetlo zadnje registarske tablice. 

Član 9. 
Vozila koja su na teritoriju Bosne i Hercegovine dospjela ili 

je njihova narudžba izvršena do dana stupanja na snagu ove 
Odluke moraju na dan prijave za carinjenje ispunjavati zahtjeve 
prema Odluci o najnižim tehničkim zahtjevima za 
novoproizvedena i korištena vozila pri homologaciji tipa vozila i 
homologaciji pojedinačnog vozila ("Službeni glasnik BiH", broj 
89/10, 09/12), za šta je potrebno priložiti odgovarajuće dokaze. 

Član 10. 
Ukoliko pri homologaciji pojedinačnog vozila pripadnika 

tipa za koji je proveden jedinstveni postupak homologacije tipa 
vozila, predviđen za zemlje Evropske unije (eng. "WVTA-Whole 
Vehicle Type Approval"), podnosilac zahtjeva priloži izjavu o 
usklađenosti (COC dokument, eng. "Certificate of Conformity") 
ista se može prihvatiti: 

- za vozila kategorije M1: 

- u slučaju korištenih vozila ove kategorije ako je 
dodijeljena prema odredbama direktive Evrop-
ske unije 70/156/EEC sa izmjenom 98/14/EEC 
ili kasnijom, ili direktivom Evropske unije 
2007/46/EC ili kasnijom, i ako nivo izduvne 
emisije i buke zadovoljavaju zahtjeve ove 
Odluke; 

- u slučaju novoproizvedenih vozila ove katego-
rije ako je dodijeljena prema odredbama 
direktive Evropske unije 70/156/EEC sa 
izmjenom 2001/116/EC ili kasnijom, ili 
direktivom Evropske unije 2007/46/EC ili 
kasnijom, i ako nivo izduvne emisije i buke 
zadovoljavaju zahtjeve ove odluke; 

- za vozila kategorije L ako je dodijeljena prema 
odredbama direktive Evropske unije 92/61/EEC ili 
2002/24/EC ili kasnijom, i ako nivo izduvne emisije i 
buke zadovoljavaju zahtjeve ove odluke (u pogledu 
izduvne emisije: za korišćena 97/24/EC Ch. 5, za 
novoproizvedena 2002/51/EC; u pogledu buke: 
97/24/EC Ch.9); 

- za vozila kategorije T1 i T2 ako je dodijeljena prema 
odredbama direktive Evropske unije 2003/37/EC ili 
kasnijom; 

- za vozila kategorija M2, M3, N i O, novoproizvedena 
ili korišćena, ako je dodijeljena prema odredbama 
direktive Evropske unije 2007/46/EC ili kasnijom, i 
ako, gdje je primjenjivo, nivo izduvne emisije i buke 
zadovoljavaju zahtjeve ove odluke; 

Član 11. 
Pri homologaciji dijelova vozila prihvataju se 

homologacijska odobrenja (saopštenja o homologaciji) koja su 
dodijelili nadležni organi strana ugovornica Sporazuma o 
homologaciji iz 1958. godine prema serijama izmjena i dopuna, i 
dodacima gdje je to navedeno, datim u Prilogu 5. ove odluke. 

Prihvataju se i homologacijska odobrenja (saopštenja o 
homologaciji) dodijeljena od strane nadležnih organa strana 
ugovornica Sporazuma o homologaciji iz 1958. godine prema 

kasnijim dodacima iste serije izmjena i dopuna i kasnijim 
serijama izmjena i dopuna. 

Prihvataju se i homologacijska odobrenja (saopštenja o 
homologaciji) dodijeljena od strane nadležnih organa prema 
odgovarajućim EU direktivama (pravilnicima) datim u Prilogu 5. 
ove odluke, a ako su navedene izmjene i dopune onda dodijeljena 
barem u skladu sa odredbama tih izmjena i dopuna. 

Član 12. 
Za vozila proizvedena i ispitana po propisima različitim od 

UNECE pravilnika i EU direktiva (pravilnika), i za koja ne 
postoji ovlašćeni uvoznik u Bosni i Hercegovini, provešće se 
provjera usklađenosti prema proceduri koju propiše 
administrativno tijelo za poslove homologacije ili će se priznati 
izvještaji o provjeri usklađenosti od organizacija u inostranstvu sa 
kojima postoji ugovor o saradnji. 

Član 13. 
Vozila muzejske vrijednosti - oldtajmeri koja se uvoze u 

Bosnu i Hercegovinu moraju ispunjavti sljedeće uslove: 
- da su proizvedena prije trideset ili više godina; 
- da su sačuvana ili ponovno sastavljena u originalnom 

obliku; 
- da im je od strane saveza ili registrovanog kluba 

oldtajmera izvršena klasifikacija prema kriterijumima 
FIVA, po osnovu kategorije starosti, tehničke 
kategorije i kategorije sačuvanosti. 

Član 14. 
Stupanjem na snagu ove odluke prestaje da važi Odluka o 

najnižim tehničkim zahtjevima za novoproizvedena i korišćena 
vozila pri homologaciji tipa vozila i homologaciji pojedinačnog 
vozila ("Službeni glasnik BiH", broj 89/10 i 09/12). 

Član 15. 
Ova odluka stupa na snagu 01. aprila 2016. godine. 
Odredbe koje se odnose na homologaciju dijelova vozila će 

se primjenivati od 01. jula 2016. godine. 
Odluka će se objaviti u "Službenom glasniku BiH". 

Broj 02-05-02-2-140-7/16 
02. marta 2016. godine 

Sarajevo
Zamjenik ministra 

Saša Dalipagić, s. r.

